
Walang laban si Hesus sa mga kawal
Aking pinakakalugud-lugod na Buhay, Hesus, habang ako’y natutulog at kumakapit sa Iyong Puso, madalas kong madama ang mga tusok ng mga tinik na dumuduro sa Iyong Kabanal-banalang Puso.  Nais na gumising kasma Ka, upang magkaroon Ka ng kahit isang pumapansin sa lahat ng Iyong paghihirap at nahahabag sa Iyo, kumakapit nang mas mahigpit sa Iyong Puso; at nadarama nang mas maliwanag ang mga pagtusok sa Iyo, gumising ako.  Subalit ano ang nakita ko?  Ano ang narinig ko?  Nais kong itago Kita sa aking puso upang ilantad ang aking sarili sa Iyong lugar, at tanggapin sa aking sarili ang mga paghihirap na napakatindi, mga pag-aalipusta at mga panghihiya na labis na mahirap paniwalaan.  Subalit ang Iyong Pag-ibig lamang ang makapagtitiis sa napakaraming kalapastanganan.  Aking matiising Hesus, ano ang maaasahan Mo sa mga taong malulupit?

Nakikita ko ngayon na nililibak Ka nila.  Pinupuno nila ang Iyong Mukha ng mga makakapal na lura, ang liwanag ng Iyong mga magagandang mata’y balot ng lura, at Ikaw, binubuhos ang mga ilog ng mga luha para sa aming kaligtasan, ay pinadaloy ang lurang iyon sa Iyong mga mata; at ang Iyong mga kaaway, may mga pusong hindi makakita sa liwanag ng Iyong mga mata’y muling pinuno ang mga iyon ng mga lura.  Ang iba, nagiging mas malakas ang loob sa kasamaan, ay ibinuka ang Iyong matamis na bibig at pinuno iyong ng mga nakasusuklam na lura, hanggang sa sila mismo ay nasuklam.  At dahil may lurang palabas na dumaloy, bahaging ipinakikita ang kapangyarihan ng Iyong Mukha at ang Iyong makalangit na katamisan, nanginig sila at nahiya sa kanilang sarili.  Upang maging mas malaya, piniringan nila ang Iyong mga mata ng isang hamak na basahan, para bayuhin ng kanilang sarili, walang hadlang, ang Iyong karapat-dapat sambahing Katauhan.  At kaya, malupit na pinaghahampas Ka nila, kinaladkad Ka nila; niyurakan Ka nila sa ilalim ng kanilang mga paa; inulit-ulit nila ang mga hampas at mga sampal sa Iyong Mukha at sa Iyong ulo, kinakamot Ka, sinasabunutan Ka, at pinagtutulak Ka.

Hesus, aking Mahal, hindi matiis ng aking puso na makita Ka sa gitna ng napakaraming paghihirap.  Ibig Mong pansinin ko ang lahat, subalit ang pakiramdam ko’y mas mabuti pang takpan ang aking mga mata upang hindi makita ang mga tanawing napakasakit, na dinudukot ang puso sa kaninumang dibdib.  Subalit ang pag-ibig ko sa Iyo ay pinipilit akong tingnan kung ano ang nangyayari sa Iyo.

Nakikita Kitang walang sinabi kahit isang salita upang ipagtanggol ang Iyong Sarili, na Ika’y nasa mga kamay ng mga kawal tulad ng isang basahan, at magagawa nila sa Iyo ang anumang maibigan nila.  At nakikita silang nilulundagan Ka, natatakot akong baka mamatay Ka sa ilalim ng kanilang mga paa.

Aking Kabutihan at aking Lahat, ang pighating nadarama ko dahil sa Iyong mga paghihirap ay napakatindi, na ibig kong sumigaw nang napakalakas upang marinig iyon doon sa Langit, at tawagin ang Ama, ang Banal na Espiritu at ang lahat ng Anghel; at dito sa lupa, mula sa isang dako hanggang sa kabila, ay tumatawag, una, sa kalugud-lugod na Ina, at sa lahat ng kaluluwang umiibig sa Iyo, upang sa gayon, nakapaligid sa Iyo, mahahadlangan Namin ang mga walang-galang na kawal na ito na lapitan Ka para hamakin Ka at mas pahirapan Ka.  Kasama Mo, nagbabayad Kami para sa lahat ng mga pagkakasala sa gabi, lalo na ang mga iyong ginagawa ng mga panatiko kung gabi, sa Iyong Sakramental na Katauhan, at para sa lahat ng pagkakasala ng mga nilalang na hindi nananatiling tapat sa gabi ng pagsubok.

Subalit nakikita ko, aking inaalipustang Kabutihan, na ang mga kawal, nahahapo at lasing, ay ibig magpahinga, at ang aking abang puso, siniil at sinugatan ng Iyong mga paghihirap, ay ayaw manatiling nag-iisang kasama Ka – nadarama nito ang pangangailangan ng isa pang kasama.  O paki usap, aking kalugud-lugod na Ina, lagi Mo akong samahan, yakapin Natin si Hesus upang aliwin Siya!  O Hesus, kasama ang Ina, hinahalikan ko Kayo at pinupuri ko Kayo; at kasama Siya, matatamo ko ang tulog ng pag-ibig sa Iyong karapat-dapat sambahing Puso.

Mga pagninilay at mga pagsasanay

Sa oras na ito, si Hesus ay nasa gitna ng mga kawal na may kapanatagan at matibay na katatagan.  Siya na Diyos, pinagdurusahan Niya ang lahat ng pagpapahirap sa Kanya, at labis na magiliw Niyang tinitingnan ang mga ito na parang inaanyayahan Niya silang bigyan Siya ng mas marami pang paghihirap.  At tayo – tayo ba’y matatag sa paulit-ulit na mga pagdurusa, o nagdadalamhati tayo, nayayamot at nawawalan ng kapanatagan; ang kapanatagang iyon ng puso na kinakailangan upang makatagpo si Hesus ng isang tahanan sa atin?

Ang katatagan ay ang kabutihang-asal na ipinaaalam sa atin kung tunay na naghahari ang Diyos sa atin.  Kung ang atin ay tunay na kabutihang-asal, magiging matatag tayo sa mga pagsubok, may katatagan na hindi nagbabago, kundi laging kapantay sa sarili nito.  Mas tumatatag tayo sa kabutihan, sa pagdurusa, sa paggawa, lalo nating pinalalaki ang larangang nakapaligid sa atin, kung saan palalaguin ni Hesus ang Kanyang mga biyaya.  Kaya, kung tayo’y hindi matatag, ang ating larangan ay magiging maliit, at magkakaroon lamang si Hesus ng maliit o walang puwang.  Subalit kung tayo’y matatag at hindi nagbabago, habang natatagpuan ni Hesus ang napakalawak na larangan, makikita Niya sa atin ang Kanyang salansanan at taguyod, at ang lugar kung saan palalaguin ang Kanyang mga biyaya.

Kung ibig nating mamahinga ang ating mahal na si Hesus sa atin, paligiran natin Siya ng sarili Niyang katatagan na sa pamamagitan nito’y pinamahalaan Niya para sa kaligtasan ng ating kaluluwa.  Nakakanlong, mananatili Siya sa ating puso sa matamis na pamamahinga.  May pag-ibig Niyang tinitingnan ang mga nagmamalabis sa Kanya.  May katulad na pag-ibig rin bang tinitingnan natin ang mga nagkakasala sa atin?  Ang pag-ibig bang ipinakikita natin sa kanila ay napakalaki upang maging isang tinig para sa kanilang puso – napakalakas upang magbalik-loob sila kay Hesus?

Aking Hesus, walang hanggang Pag-ibg, ipagkaloob Mo sa akin ang pag-ibig na ito at pahintulutan Mo na ang bawat paghihirap ko’y tawagin ang mga kaluluwa sa Iyo.

